
Қазақ шешендік өнері – халықтың тарихи тәжірибесі мен дүниетанымын бойына сіңірген ұлттық коммуникацияның классикалық формасы. Ол дау шешу, ел басқару, тәрбие беру, қоғамдық келісім орнату сияқты әлеуметтік қызметтерді атқарған. Ал спичрайтинг – белгілі бір аудиторияға арналған, алдын ала дайындалған, мақсатты ауызша сөз мәтінін құрастыру үдерісі. Осы тұрғыдан алғанда, қазақ шешендік өнері – қазіргі спичрайтингтің ұлттық негізі. Ұқсастықтары:
· адресатқа бағытталу;
· сендіру мен иландыруға негізделу;
· логикалық жүйелілік;
· сөздің әлеуметтік жауапкершілігі.
Айырмашылығы – қолданылу аясы мен формасында ғана. Демек, спичрайтинг қазақ шешендік дәстүрдің қазіргі қоғамдық-мәдени кеңістіктегі жалғасы ретінде қарастырылады.
Қазақ би-шешендерінің сөзі кездейсоқ айтылмайды, оның ішкі композициялық жүйесі бар:
· Кіріспе (бағдарлау) – жағдаятты анықтау, тыңдаушы назарын жинақтау.
· Негізгі ой (түйін) – мәселені нақтылау, дәлелдеу, қарсы тарапты иландыру.
· Қорытынды (шешім) – түйінді ой, нақыл, афористік қорытынды.
Бұл құрылым қазіргі спичрайтингтегі opening – body – conclusion моделіне толық сәйкес келеді.
Шешендік сөздегі логика формалды дәлелдеуге емес; моральдық ақиқатқа; ортақ құндылыққа; дәстүр мен әділетке негізделеді. Би-шешендер көп сөзге бармайды; қысқа да нұсқа сөйлейді; бір ауыз сөзбен мәселені шешеді. Мұндай логика қазіргі спичрайтингте ықшамдылық, мәнділік, негізгі ойды дәл жеткізу қағидаларымен сәйкеседі. Би-шешен сөзінің әсері сөйлеушінің жеке беделіне; сөздің нақтылығына; әділеттілікке негізделуіне байланысты. Сөз эмоцияға емес, ар-ожданға, саналы қабылдауға әсер етеді. Бұл – қазақ шешендігінің ең басты ерекшелігі.
Қазіргі қоғамда шешендік сөз сотта, парламентте ғана емес; білім беру, медиа, саясат, қоғамдық кеңістікте; цифрлық ортада (видео, подкаст, онлайн-сөз) қолданылады. Бұл – шешендік сөздің трансформацияланған формалары. Қазіргі спичрайтингте би-шешендердің ықшамдылығы; афористік ойлау; моральдық бағдарсақталуы тиіс, бірақ жаңа аудитория; жаңа формат; жаңа уақыт талабы ескеріледі.
Мотивациялық сөз – тыңдаушыны әрекетке, жауапкершілікке, сенімге
жетелейтін сөз. Қазақы мотивациялық сөз ұраншыл емес; жасанды пафосқа құрылмайды; өнеге мен ғибратқа негізделеді. Шешендік нақыштағы мотивациялық сөздің белгілері:
· мақал-мәтел, нақыл сөздерді қолдану;
· «біз» формасы арқылы ортақтық құру;
· тікелей бұйырудан қашу;
· тыңдаушының намысы мен ар-ожданына әсер ету.
Қазақ шешендік өнері – тек өткеннің мұрасы емес, қазіргі спичрайтингтің рухани және риторикалық негізі. Би-шешендердің сөзі құрылымы жағынан  жүйелі; логикасы жағынан  әділ; әсері жағынан терең. Осы дәстүрді сақтай отырып құрылған қазіргі спичрайтинг ұлттық санаға жақын; сенімді; ықпалды болады.


